
 
 

 
 

 
 



 
 
 
 
 
 
 
 
 
 
 
 
 
Neste libro atopamos vinte lendas con cadanseu po-
ema. Lendas extraídas das raiceiras da nosa tradición, 
a maioría pouco coñecidas, moi variadas tanto na 
procedencia xeográfica como na temática tratada; 
poemas que, como fillos da fantasía que son, tiveron 
que ser arrincados dos «recantos do ... cerebro, ani-
cados e espidos» 
 

 
 
 

  



 
 
 
 
A aposta do trasno 
 

Anda por Galicia un tipo de trasno testalán que 
non hai aposta que se lle resista. Que nos saibamos , 
cóntanse aventuras del en Lugo mais en Pontevedra, 
e non desbotamos que por Ourense e pola Coruña 
non fixese das súas. Mais sexa cal sexa a disputa, 
sempre gaña , e sempre sempre , acaba da mesma 
maneira. 

En Meilide, concello de Cerdedo, hai un destes 
trasnos rebuldeiros que vive no Casal da Aldea de 
Abaixo e que atende por Goriño. 

Non importa o labor que se lle encargue, de to-
do sabe e entende, e o mesmo lle dá cazar que pes-
car, coser ca enfiar, arrincar ca segar. Di que non re-
para nas consecuencias dos seus feitos e que mesmo 
pode ser o causante de solpresar de máis as comidas 
para que non se poidan comer. 

Cóntase alí que houbo un cura que o quixo po-
ñer a proba  e que o acirrou para ver se era quen de 



segar un prado de herba entre o lumbrigar e o escu-
recer do día.  

O trasno preparou a ferramenta, cravuñouna, e 
ao alborexar púxose á gadañada. E cando aínda non 
deran as doce do mediodía xa levaba ben máis da 
metade da herba dobregada. 

 
O crego, vendo a aposta perdida, preparou un 

caldiño de galiña choca ( prebe tóxico que provoa es-
cagarríos) e foillo levar. Díxolle ( mentiulle) , que 
ademais de matar a sede, servía para repoñer as vi-
taminas derramadas co esforzo. 

E o trasno Goriño bebeu, pero en acabando o 
primeiro grolo daquel caldo xa estaba correndo para 
tras dun valado cos pantalóns na man. 

As primeiras horas da tarde fixéronselle moi 
traballosas. Cada pouco tiña que ir aliviar a cagarría. 
O tempo pasaba e os folgos minguaban. 

Chegaba a hora do solpor e, se nada o reme-
diaba , o trasno ía perder a primeira porfía. Só unha 
ocorrencia das súas podía salvalo. 

Entón foi cando se lle ocorreu a idea salvadora. 
Dunca volta que foi evacuar a descomposición, xa 
non vestiu os pantalóns; quedou en coiros, co cu ao 
fresco. 

E agora si, xa podía traballar e aliviar sen ter que 
facer as paradas obrigadas.  

E seica cantaba: 



- Gaveleiro de herba, gaveleiro de merda! 
E saíronlle as contas , que acabou de segar o prado 

ao pouco de empardecer. 
 No caso que coñecemos de Baleira, en Lugo, en 
vez de darlle caldo de galiña choca para afrouxarlle o 
ventre, botáronlle na auga herba do rato que , ao pa-
recer, aínda fluidifica máis a furriqueira. 
 

 Ai que trasnos testaláns! 
 
Andan trasnos por aí,  
dos que contan aventuras.  
Sempre gañan , nunca perden,  
sexa cal sexa a disputa. 
 
Hai un trasno rebuldeiro  
no concello de Cerdedo.  
El atende por Goriño  
e non mide nin cen dedos. 
 
Todo o sabe, todo o entende:  
caza , pesca, cose, enfía,  
arrinca , sega e demais  
pola noite ou polo día. 
 
Évos quen de solpresar  
as comidas da xentiña.  
E fai tururú cun dedo  
no nariz, morto de risa. 
 



Contan que o quixo poñer 
 a proba unha vez un cura.  
Acirrouno a que segase  
un prado de herba sen luvas. 
 
Tiña que facelo o trasno  
dende o lumbrigar do día  
ata que o solpor morrese. 
Ese era o reto que tiña. 
 
 
 
 
Preparou a ferramenta  
e púxose á gadañada. 
 Levaba xa antes das doce 
 máis da metade cortada. 
 
Vendo perdida esta aposta  
preparou un caldo o crego;  
un caldo de galiña choca  
que estraga o ventre por dentro. 
 
Un caldo con prebe tóxico  
que escagarríos provoca.  
Foillo levar ao trasno  
e mentiulle cal miñoca. 
 
Dixo que mataba a sede  
e que era bo para o esforzo. 
Goriño bebeu no caldo  
pero non pasou dun grolo. 



 
Cos seus pantalóns na man  
foi correndo ata un valado.  
Cagarría e cagarría  
e non quedaba aliviado. 
 
Déronlle moito traballo  
da tarde as primeiras horas.  
Os folgos xa lle minguaban  
e o tempo corría agora. 
 

 
Achegábase a tardiña e ,  
se nada o remediaba,  
ía perder a porfía.  
Unha idea precisaba. 
 
Acendéuselle o farol  
que durmía na cabeza.  
Tivo unha idea brillante,  
tivo unha idea noxenta. 
 
Cando volveu evacuar,  
non vos puxo os pantalóns. 
 Ao aire deixou o cu  
e proseguiu co labor. 
 
E non deixou a tarefa.  
E xa non fixo paradas.  
Cantaba ben retranqueiro 
mentres segaba e segaba. 
 



-Ai , gaveleiro de herba,  
quixéchesme enganar.  
Gaveleiro de merda,  
déixame e vai cagar. 
 
Deixou o prado segado,  
cando a tarde esmorecía,  
gargalladas altas altas,  
da súa gorxa saían. 
 
  
Algúns falan doutro caso  
que acontecera en Baleira,  
pola provincia de Lugo,  
e que contaban nas feiras. 
 
Para lle afrouxar o ventre  
tiñan outra solución:  
usaban herba do rato  
e comezaba a función. 
 
Fluidifica moito a herba.  
Máis que o caldo de galiña.  
Cando a botaban na auga,  
escachaba a quen bebía. 
 
Non me faledes de trasnos,  
de cregos nin de porfías,  
porque todo cheira mal  
e xa me doe a barriga. 

 
 



Para entenderes mellor: 
Gaveleiro: Fileira de herba, centeo, trigo etc., que deixa o traballa-
dor tras del ao segar. 
Lumbrigar: Abrir o día, aparecer a luz do Sol pola mañá. 
Porfía: discusión  
Acirrar: incitar para unha disputa. 
Fluidificar: facer que unha substancia se desprace facilmente, de 
forma fluída. 
Gadañada: acción de segar coa gadaña. 

 
 
 
 
 
 
 
 
 
 
 
 
 
 
 
 
 



 
 

 

 
 

 
   
 

 

 


